
ડોલાનવરત્નમાલિકા

શ્રીધરવેઙ્કટેશાર્યકૃતા
શ્રીમદ્ભિરક્ષિવલનૈઃ પરિતસ્સરોજ-
શ્રેણીં  કિરન્નધિહિરણ્મયદિવ્યડોલમ્ ।
યઃ શ્રીધરાકલિતમાકલયન્ મુદા ત-
દાન્દોળનં સ્ફુરતિ નન્દશિશું તમીડે॥ ૧॥
આન્દોળનેન મણિસુન્દરડોળિકાયાં
સ શ્રીધરોપકલિતાનિ સમશ્નુવાનઃ ।
મન્દસ્મિતેન મધુરેણ નિજાન્ વિધિન્વન્
નન્દાર્ભકો ભવતુ મે નયનાધ્વનીનઃ॥ ૨॥
માણિક્યકુણ્ડલમનોહરતારહારા-
દ્યુદ્દામભૂષમુપબર્હનિવિષ્ટબાહુમ્ ।
તં શ્રીધરાશ્રિતપદં શ્રિતદિવ્યડોલં
બાલં નુમઃ કમપિ વાસવરત્નનીલમ્॥ ૩॥
યઃ શ્રીધરસ્મરહરાદિવિલોચનાઞ્જ-
લ્યાદીયમાનપવનો રમતેઽધિડોલમ્ ।
આન્દોળનેન જનનીકલિતેન નન્દન્
મન્દં હસન્મનસિ મેઽસ્તુ સ નન્દસૂનુઃ॥ ૪॥
અત્રામૃતં પ્રવિચકાસ્ત્યમૃતાર્થિનાં   ત-
દાસેવ્યમેતદિતિ બોધયિતું પદં સ્વમ્ ।
આસ્યે નિધાય રસયન્નધિરત્નડોલં
અગ્રેઽસ્તુ મેઽભ્રરુચિરાર્ભકસાર્વભૌમઃ॥ ૫॥
ડોલાધિરૂઢમુપબર્હધૃતાપરાઙ્ગં
ફાલાન્તરાકલિતહીરલલન્તિકાઢ્યમ્ ।
વૈયાઘ્રચારુનખરાઞ્ચિતમભ્રનીલં

બાલં કદા નનુ પિબાનિ દૃશા વિશઙ્કમ્॥ ૬॥
ડોલાં ગતસ્તદનુષઞ્જિતરત્નગુચ્છે
દૃષ્ટ્વા સ્વબિમ્બમપરાર્ભકવિભ્રમેણ ।
અવ્યક્તજલ્પદરહાસમુખૈર્વિલાસૈઃ 
દીવ્યન્મમાસ્તુ હૃદિ દિવ્યશિશુઃ સલીલમ્॥ ૭॥
આકલ્પિતૈણમદચિત્રકભૂતિરેખ-

ફાલં કપોલતલબિમ્બિતકર્ણભૂષમ્ ।
ડોલાં ગતં વ્રજવધૂપરિ ચુમ્બ્યમાન-
શ્રીમન્મુખં કમપિ દિવ્યશિશું સ્મરામઃ॥ ૮॥
આભીરપુણ્યવિભવાવતરોઽધિડોલં
યઃ શ્રીધરાકલિતતચ્ચલનૈઃ પ્રહૃષ્યન્ ।
અત્યેધિતૈઃ કલશસિન્ધુતરઙ્ગડોલા -
ન્દોલૈરિવાસ્તુ હૃદિ મે સ કિશોરમૌલિઃ॥ ૯॥
શ્રીબાલકૃષ્ણવિનુતિં  નવરત્નમાલા-
ખ્યાનામિમાં પરિપઠત્યુદિતાદરો યઃ ।
સત્પુત્રસમ્પદમિયાદચલાઞ્ચ લક્ષ્મીં
શ્રીકૃષ્ણભક્તતિલકશ્ચ ભવેત્સ ધન્યઃ॥ ૧૦॥
ઇતિ શ્રીધરવેઙ્કટેશાર્યકૃતા ડોલાનવરત્નમાલિકા સમાપ્તા ।

